ՀԻՄՆԱՎՈՐՈՒՄ
«ՀԱՅԱՍՏԱՆԻ ՏԵՔՍՏԻԼ ԱՐԴՅՈՒՆԱԲԵՐՈՒԹՅԱՆ ԶԱՐԳԱՑՄԱՆ ԾՐԱԳԻՐԸ ԵՎ ԴՐԱՆԻՑ ԲԽՈՂ 2023-2026 ԹՎԱԿԱՆՆԵՐԻ ԳՈՐԾՈՂՈՒԹՅՈՒՆՆԵՐԻ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Անհրաժեշտությունը
«Հայաստանի տեքստիլ արդյունաբերության զարգացման ծրագիրը և դրանից բխող 2023-2026 թվականների գործողությունների ծրագիրը հաստատելու մասին» Հայաստանի Հանրապետության կառավարության որոշման նախագիծը (այսուհետ` Նախագիծ) մշակվել է՝ ի կատարումն ՀՀ կառավարության 2021 թվականի նոյեմբերի 18-ի N 1902-Լ որոշման N1 Հավելվածի էկոնոմիկայի նախարարության բաժնի 7․5 կետի։ 
Ծրագրի մշակման անհրաժեշտությունը բխում է ձևավորված ոլորտում ծառացած տարբեր բնույթի խնդիրներին համալիր լուծում տալու, բարեփոխումներ իրականացնելու ու համակարգելու, հետագա արդյունավետ ու կայուն զարգացում ապահովելու պահանջից։
2. Ընթացիկ իրավիճակը և խնդիրները
Հագուստի և հագուստի պարագաների արդյունաբերությունը Հայաստանի Հանրապետության արտահանմանն ուղղված 11 ռազմավարական ոլորտներից մեկն է, որը հադիսանում է երկրում զբաղվածության ապահովման կարևոր աղբյուր՝ կանանց ավելի քան 90%-ը ներգրավվածությամբ։ 2020 թվականին ոլորտում աշխատել է 7400 մարդ կամ 1,5 անգամ ավելի քան 2017 թվականին։ Ոլորտը, 2021 թվականին ունենալով շուրջ 6 մլրդ դրամի արտադրական ներուժ, Հայաստանի արդյունաբերության համար կարևոր ճյուղ է հանդիսանում։ Չնայած ընդհանուր արդյունաբերության մեջ տեքստիլի փոքր մասնաբաժնին (2021թվականին` 2.8%), վիճակագրական վերլուծությունները և արտադրական ընկերությունների հետ հարցազրույցները վկայում են ոլորտի զարգացման մեծ ներուժի և երկրի սոցիալական կյանքում դրա կարևոր դերի մասին։ 2020 թվականին ոլորտում գործել է 153 ընկերություն, որոնց մեծ մասը փոքր և միջին ձեռնարկություններ են եղել։ Վերջին 10-20 տարիների ընթացքում Հայաստանի տեքստիլ ոլորտում ձևավորվել են խոշոր արտադրողներ և հայտնի ապրանքանիշեր։ Հայաստանի պետական եկամուտների կոմիտեի տվյալներով՝ 2021 թվականի խոշոր հարկատուների ցանկում ընդգրկվել է 11 տեքստիլ ընկերություն՝  ի տարբերություն 2017 թվականի 8 ընկերությունների։
Ոլորտն ունի արտահանման մեծ ներուժ։ Չնայած 2019 և 2020 թվականների արտահանման անկմանը (20%), այնուամենայնիվ Հայաստանից տեքստիլ արտադրանքի արտահանման աճը 2011-2020 թվականներին միջինում կազմել է տարեկան ավելի քան 40%։ 2020 թվականին hագուստ և հագուստի պարագաներ՝ բացի տրիկոտաժե մեքենայագործ կամ ձեռագործ հագուստից և պարագաներից (HS 62) խմբի ապրանքներն արտահանման մեջ ունեցել են ամենամեծ մասնաբաժինը՝ կազմելով 69%, իսկ տրիկոտաժե հագուստ և հագուստի պարագաներ՝ մեքենայագործ կամ ձեռագործ (HS 61) խմբի արտադրատեսակները՝ շուրջ 25 %։
Նախագիծը հնարավորություն է տալիս Հայաստանում տեքստիլ արդյունաբերության բարձրորակ աճ և զարգացում ապահովել։ Ակնհայտ է, որ վերջին տասնամյակների ընթացքում ձևավորված արդյունաբերությունը պետության համար ռազմավարական նշանակություն ունի՝ հիմք ընդունելով հետևյալ գործոնները՝
· զգալի թվով աշխատատեղեր (ներառյալ ոլորտում կանանց մեծ ներգրավվածությունը)
· երկրի խոշոր հարկատուների ցանկում ոլորտում ներգրավված շուրջ 10 խոշոր կազմակերպությունների ներկայություն
· վերջին տասնամյակների ընթացքում ոլորտում կատարված մեծ ներդրումներ և բարձր տեխնիկական հագեցվածություն և արդյունաբերության արդիականացում
· արդյունաբերության արտահանման ուղղվածություն և լուրջ միջազգային կապեր
· համաշխարհային ապրանքանիշերի արտադրանքի հետ աշխատելու մեծ փորձ։
Այնուամենայնիվ, դժվար է չտեսնել այն լուրջ ռիսկերն ու մարտահրավերները, որոնք պահանջում են փոփոխություններ՝ տասնամյակների ընթացքում ստեղծված ներուժը պահպանելու և արդյունավետություն հաղորդելու համար․
· Հայաստանի դուրս մնալը ԵՄ արտոնությունների ընդհանրացված համակարգից
· Ոլորտում միջին աշխատավարձերի և այլ գործառնական ծախսերի աճ
· Ուզբեկստանի նման երկրների համեմատ արտահանման հիմնական շուկաներում մրցակցային առավելությունների կորուստ
· Ուզբեկստանի համեմատ Հայաստանի դեմոգրաֆիկական վիճակ


  
3. Կարգավորման նպատակը և բնույթը
Նախագիծը սահմանում է ոլորտի զարգացման տեսլականը, նպատակները և ակնկալվող արդյունքները, ինչպես նաև բարեփոխումներ ենթադրող և տեսլականից բխող  գործողությունների ծրագիր՝ ըստ ժամանակացույցի, սահմանված բյուջեի, ուղղությունների և շահառուների խմբերի։ 

Նախագծի շրջանակներում աջակցության միջոցառումներն ուղղված են ոլորտի շահառուների 4 հիմնական խմբերի․
1. Տարեկան ընտրված ավելացված արժեքի շեմից բարձր գտնվող ընկերություններ (ունեն աջակցության ամենամեծ ծավալը),
2. Տեքստիլ ոլորտի բոլոր ընկերություններ,
3. Սահմանամերձ բնակավայրերում տեղակայված տեքստիլ ընկերություններ,
4. Տեքստիլ ընկերություններ համար, որոնք մեծացնում են արտադրանքի բարդության ինդեքսը։

Նախագծի շրջանակներում կարևորվել են 10 հիմնական ուղղություններ․

	1. Իրականացնել ինստիտուցիոնալ լուծումներ, որոնք կփոխեն տեքստիլ արդյունաբերության մակրոկառավարման և մոնիտորինգի գործընթացները:

	2. Բարելավել տեքստիլ ոլորտի աշխատողներիթ մրցունակությունը (հմտություններ, որակ և արտադրողականություն)

	3. Օպտիմալացնել և արդիականացնել բիզնես գործընթացները՝ նպաստելով արդյունավետության և արտադրողականության բարձրացմանը:

	4. Արդիականացնել տեքստիլ արդյունաբերության արտադրական օբյեկտները՝ ներդնելով բարձր տեխնոլոգիաներ, որոնք կնպաստեն ավելի բարդ և բարձր ավելացված արժեքով  արտադրանքի ստեղծմանը

	5. Նպաստել տեքստիլ ոլորտում կայունության զարգացմանը

	6. Նպաստել և խթանել հայկական ապրանքանիշերի զարգացմանն ու արդյունավետ կառավարմանը   

	7. Դիվերսիֆիկացնել մատակարարման շղթան (հումքի շուկաներ)` շուկայի կայունությունը բարձրացնելու և այն հավասարակշռելու նպատակով

	8. Ապահովել և խրախուսել հայկական ապրանքանիշերի ներկայացվածությունը նոր սպառողական շուկաներում

	9. Հավասարակշռել տեքստիլ արդյունաբերության զարգացումը Հայաստանի բոլոր մարզերում՝ մասնավորապես ռազմավարական նշանակություն ունեցող և սահմանամերձ տարածքներում՝ նպաստելով երկրի հավասարաչափ սոցիալ-տնտեսական զարգացմանը։

	10. Զարգացնել բարդ ապրանքների արտադրությունը՝ նպաստելով Հայաստանի տեքստիլ ոլորտի բարդության ցուցանիշի (PCI) բարձրացմանը




4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության և  ՎԶԵԲ-ի կողմից, Միացյալ Թագավորության կառավարության «Լավ կառավարման հիմնադրամի» աջակցությամբ։

5.  Կապը ռազմավարական փաստաթղթերի հետ.
Նախագծի ընդունումը բխում է Կառավարության 2050թ. Հայաստանի վերափոխման ռազմավարությունից։


6. Ակնկալվող արդյունքը
Որպես առաջարկվող միջոցառումների ներոլորտային տնտեսական հետևանք սահմանվել են 6 արդյունքներ․
· Տեքստիլի արդյունաբերության մեկ աշխատողի միջին աշխատավարձը,
· Տեքստիլ արդյունաբերության արտահանման դիվերսիֆիկացիա ըստ արտահանման շուկաների,
· Տեքստիլ արդյունաբերության հումքի ներմուծման դիվերսիֆիկացիա ըստ ներմուծման շուկաների,
· 1000 խոշոր հարկատուների ցանկում ընդգրկված տեքստիլ ընկերությունների վճարած հարկերի ծավալը,
· Ռազմավարական ծրագրերի տարեկան ծախսերի հարաբերակցությունը 1000 խոշոր հարկատուների ցանկում ընդգրկված տեքստիլ ընկերությունների կողմից վճարվող հարկերի տարեկան աճի ծավալին,
· Տեքստիլ արդյունաբերության արտադրանքի բարդության ինդեքսը (PCI)։

7. Բյուջեում եկամուտների և ծախսերի էական ավելացումը կամ նվազեցումը
Նախագծի ֆինանսական շրջանակնեը ներկայացված են Հավելված 1-ում և 2-ում, որի հիման վրա կապահովվի ՀՀ էկոնոմիկայի նախարարության պետական միջնաժամկետ ծախսերի ծրագրի և տարեկան բյուջետային հայտերի համապատասխանեցում։
Աջակցությունը տրվելու է չորս հիմնական մեխանիզմներով՝
· Համաֆինանսավորում
· Վճարված հարկերի հետվերադարձ,
· Սուբսիդիա (ֆինանսավորման ամենամեծ ծավալով)
· Ուղղակի ֆինանսավորում։




